Александар Спасеновски, пратеник

предмет: Петти состанок на МПК РМ-ЕУ
тема: Воведно обраќање

дата: 27.11.2008 година

Почитувани колеги пратеници,
Почитувани присутни,

На 29 јануари 2007 година, пред скоро две години, тука во Собранието на Република Македонија ја одржавме првата средба на Мешовитиот парламентарен комитет (МПК) по завршувањето на парламентарните избори во 2006 година и констиуирањето на петтиот состав на македонскиот законодавен дом.

Во тој период како новизбран претседател на Делегацијата во парламентарниот комитет за стабилизација и асоцијација, односно како ко-претседавач на МПК РМ-ЕУ, функција која ја извршуваме заедно со почитуваниот г. Тракателис, поставивме две цели:

· прво, да ја зацврстиме динамиката на нашите средби по завршувањето на парламентарните избори во 2006 година, како и

· второ, преку нашите конструктивни активности и дуискусии да дадеме свој придонес во развојот на европските интеграции, како и во ширењето и развивањето на европската идеја и демократски вредности.
Од средбата во Македонија во 2007 godina до денес уште еднаш се сретнавме на четвртиот состанок на МПК во Брисел, кој се одржа во декември истата година.

И тогаш, како и претходно, дискутиравме:
· за нештата кои не спојуваат,
· за политиките, кои ги поддржуваме и

· за реформите што треба да ги завршиме.

Тоа го чиневме затоа што веруваме дека на тој начин како парламентарци, ќе успееме да влијаеме врз нашите влади:

· да продолжат со позитивните чекори кои ги преземааt ,
· да го забрзаат остварувањето на обврските, односно

·  да ги исправат недостатоците, пред кои сме исправени.

Денес, скоро две години потоа, сакам да го споделам задоволството од начинот на кој се  развива МПК.

Верувам дека успеавме да ги рашириме маргините и да погледнеме зад границите.
Верувам дека ги надминавме нашите паритикуларни ставови во корист на нашиот заеднички интерес.
Верувам дека искушенијата успешно ги совладуваме, а преку нашата активност успеавме малку повеќе да ги доближиме двата парламента, кои ги претставуваме.

Конечно, верувам дека успеавме да дадеме свој придонес во вкупниот процес на европските интеграции на Република Македонија.

Драги пријатели,
Имајќи го зад себе споменатото искуство, ако треба да направиме анализа на досегашната активност на МПК, можеме да препознаеме три негови развојни периоди:
· Првиот, кој заврши заклучно со парламентарните избори во Македонија во 2008 година;

· Вториот, кој се одвива во моментот, почнувајќи од констиуирањето на новиот состав на МПК од македонска страна на 31 јули 2008 година и ќе трае сè до распуштањето на сегашниот состав на Европскиот парламент заради европските избори, кои ќе се одржат во јуни 2009 година i kone~no
·  Tретиот период, кој ќе настапи по организирањето на изборите за членови на ЕП во 2009 година и конституирањето на новиот состав на  МПК од европска страна.

Во контекст на споменатото, нашите активности во овој - условно речено - втор период, се омеѓени со изборите во Република Македонија, кои завршија и со изборите во Европскиот Парламент, кои претстојат. Во таа смисла, во овој период верувам дека ќе успееме да го одржиме и да го надградиме нивото на соработка преку одржување на динамиката на нашите средби и преку перманентна активност во функција на натамошна реализација на зацртаните активности на МПК.
Во однос на периодот по спроведувањето на изборите во Европскиот pарламент  во јуни 2009 година, очекуваме со новите колеги евро-парламентарци, да продолжиме со натамошни активности во функција на реализацијата на целите и на задачите на телото кое е најдобро олицетворение на македонско-европската заедничка парламентарна соработка.


Драги колеги,

Денешниот и утрешниот ден ќе имаме прилика да се осврнеме на теми, кои во многу нешта го определуваат текот на  европските интеграции на Република Македонија.
Денешниот и утрешниот ден, преку дискусиите за прашањата поврзани со либерализацијата на визниот режим, со екологијата или со начините како да ја продлабочиме нашата меѓусебна соработка, верувам дека ќе придонесеме во актуелизацијата на одредени теми кои се многу важни за граѓаните.

Денешниот и утрешниот ден, преку нашиот конструктивен и темелен пристап, убеден сум дека ќе испратиме уште една порака до нашите граѓани дека вредат сите напори и залагања во насока на побрза европска интеграција на Македонија, односно натамошното ширење на европската идеја.
Во таа смисла, би сакал да му се заблагодарам на копретседавачот на МПК и на потпретседателите на МПК од европска и од македонска страна за конструктивниот пристап и соработката во организацијата на овој и на претходните наши состаноци. Исто така, благодарност и до Kанцеларијата на Европската комисија во Република Македонија за поддршката во развојот на парламентарниот дел од македонските европски интеграции.

На самиот крај, сакам да го споделам моето уверување дека за време на нашата дводневна работа ќе успееме на вистински начин да ги согледаме прашањата, да ги детектираме предизвиците, а со тоа и да понудиме решенија со кои ќе ставиме уште една тула во градбата наречена европски интеграции на Република Македонија, односно ширење на европските демократски вредности.
Благодарам.

